
ઈશ્વરપ્રોક્તં શિવપ્રાસાદકરણમ્ ૧

(શિવરહસ્યાન્તર્ગતે મહાદેવાખ્યે)

- શિવગૌરીસંવાદે -

ઈશ્વર ઉવાચ ।
મૃદ્દાર્વિષ્ટકપાષાણૈર્યઃ   કુર્યાદ્વૈ શિવાલયમ્॥ ૩॥
ત્રિઃસપ્તકુલસંયુક્તઃ શિવલોકે મહીયતે ।
મૃન્મયાત્કોટિગુણિતં પુણ્યં સ્યાદ્દારુભિઃ કૃતમ્॥ ૪॥
ત્રિગુણં ચેષ્ટકાદિભ્યઃ સુધયા પરિકલ્પિતમ્ ।
શૈલૈરનન્તં દેવેશિ કલ્પિતં શિલ્પિભિર્દૃઢમ્॥ ૫॥
કોટિકોટિગુણં પુણ્યમુત્તરત્ર મહેશ્વર ।
મૃચ્છૈલયોઃ સમં જ્ઞેયં ફલમાઢ્યદરિદ્રયોઃ॥ ૬॥
યત્ર ક્વાપિ શિવે ભક્ત્યા કુર્યાચ્છૈલેષ્ટકાદિભિઃ ।
નવં પુરાણરહિતં જીર્ણં પતિતમેવ વા॥ ૭॥
નવાદપિ સદોત્કૃષ્ટં જીર્ણોદ્ધારં મહેશ્વરિ ।
અષ્ટેષ્ટકાભિર્વા કુર્યાત્ક્રીડમાનઃ શિવાલયમ્॥ ૮॥
સોઽપિ રુદ્રગણો ભૂયાત્ ભક્ત્યા યુક્તાનુસારતઃ ।
ગર્ભગેહં મહેશસ્ય યઃ કુર્યાદ્યુક્તધાતુભિઃ॥ ૯॥
પટ્ટિકાકુમુદોપેતં દેવ કોષ્ઠૈશ્ચ શોભિતમ્ ।
રુદ્રાવતારચરિતૈર્વૃષકુમ્ભવિરાજિતમ્॥ ૧૦॥
તાવદ્યુગસહસ્રાણિ રુદ્રલોકે મહીયતે ।
તત્પાષાણસુધાલેપકણૈઃ સાહસ્રસઙ્ખ્યયા॥ ૧૧॥
તાવત્કાલં વસેત્સ્વર્ગે યાવદિન્દ્રાશ્ચતુર્દશ ।

મણ્ટપં દશભિઃ સ્તમ્ભૈર્યુતં યઃકારયેચ્છિવે॥ ૧૨॥
શતસ્તમ્ભં તતોઽપીશે સહસ્રસ્તમ્ભમણ્ડિતમ્ ।
સુપીઠવેદિકોપેતં વલભીકુમ્ભમણ્ડિતમ્॥ ૧૩॥
જાલકીતોરણોપેતં ચિત્રવિદ્રુમપુત્રિકમ્ ।
તાવદ્યુગસહસ્રાણિ શિવલોકે મહીયતે॥ ૧૪॥
ગોપુરૈર્ભૂધરાકારૈઃ સહસ્રતલમણ્ડિતૈઃ ।
કારયેચ્છિલ્પશાસ્ત્રજ્ઞૈ રુદ્રરૂપવિચિત્રિતૈઃ॥ ૧૫॥
દશૈકાદશસાહસ્રતલૈઃ શતપરીમિતૈઃ ।
કુમ્ભૈર્વૃષૈરુદ્રરૂપૈર્યોઽલઙ્કુર્યાચ્ચ  રઙ્ગતઃ ॥ ૧૬॥
યાવન્તિ રુદ્રરૂપાણિ તાનિ સર્વાણ્યપિ લેખયેત્ ।
તાવદ્વર્ષસહસ્રાણિ શિવલોકે મહીયતે॥ ૧૭॥
શિવાલયસ્ય પરિતશ્ચતુર્દિક્ષુ   વિરાજિતૈઃ ।
પ્રાકારં કારયેદ્યુક્તં મારમારસ્ય શઙ્કરિ॥ ૧૮॥
યાવત્તસ્મિન્ વિરચિતા પાષાણા ઇષ્ટકાસ્તથા ।
તાવદ્વર્ષસહસ્રાણિ મમ લોકે મહીયતે॥ ૧૯॥
ખણ્ડસ્ફુટિતસંસ્કારં યઃ કુર્વીત શિવાલયે ।
પ્રાકારં ગોપુરં વાપિ મણ્ટપં વા સપીઠકમ્॥ ૨૦॥
નૂતનાદપિ ચોત્કૃષ્ટં જીર્ણોદ્ધારં પ્રશસ્યતે ।
દૂરતઃ શિખરં દૃષ્ટ્વા ગોપુરસ્ય મહેશિતુઃ॥ ૨૧॥
સપ્તજન્મકૃતં પાપં તત્ક્ષણાદેવ નશ્યતિ ।
પશ્ચાત્પ્રાઙ્મુખલિઙ્ગસ્ય  ગર્ભાગારં તુ કારયેત્॥ ૨૨॥
દેવાલયં તતઃ કૃત્વા  દેવીમૂર્તિભિરન્વિતમ્   ।
શિવલોકે ગણો ભૂત્વા મોદતે શાશ્વતીઃસમાઃ॥ ૨૩॥
સ્કન્દાલયં ગણેશસ્ય ભૈરવસ્ય મહાત્મનઃ ।
ચણ્ડેશ્વરાલયં કૃત્વા  સ લભેત્પુણ્યમદ્ભુતમ્॥ ૨૪॥
વૃષાલયં પ્રકુર્વીત તદગ્રે બલિપીઠકમ્ ।
તસ્યાગ્રતો ધ્વજસ્તમ્ભં કુર્યાદૂર્ધ્વસવર્તુલમ્॥ ૨૫॥

॥ ઇતિ શિવરહસ્યાન્તર્ગતે ઈશ્વરપ્રોક્તં શિવપ્રાસાદકરણં ૧ સમ્પૂર્ણમ્॥
-॥ શ્રીશિવરહસ્યમ્ । મહાદેવાખ્યઃ એકાદશમાંશઃ । અધ્યાયઃ ૬ શિવલિઙ્ગપ્રતિષ્ઠા  । ૩.૨-૨૫॥

- .. shrIshivarahasyam . mahAdevAkhyaH ekAdashamAMshaH . adhyAyaH 6

shivalingapratiShThA . 3.2-25..

Notes:

Upon being asked by Devī દેવી; Śiva શિવ describes the procedure andmerits of construction,

reconstruction and resurrection i.e. jīrṇoddhāra જીર્ણોદ્ધાર of ŚivaPrāsāda શિવપ્રાસાદ i.e.

Śivālaya શિવાલય and mentions about installation of the Śivaliṅga શિવલિઙ્ગ .

Selected Śloka-s શ્લોકાઃ are presented on this page.

